
	Энэ төрөөс өмнө

	Эрт урьдын цагт

	Бардам түрэмгий зантай

	Баян Арваалж гэдэг

	 

	Албат зарц олонтой

	Адуу мал арвинтай

	Авах идэхийн шуналтай

	Айхавтар ноён байжээ.

	 

	Эдний зарцын дотор

	Эмгэн өвгөн хоёр

	Өнөө маргаашийг өнгөрөөж

	Өдөр сарыг барахдаа

	 

	Өвгөн нь хонь хариулна.

	Эмгэн нь аргал түүнэ.

	Харанхуй бүрэнхий болохоор

	Хар овоохойдоо цуглана.

	 

	Идэх хоолоор дутмаг

	Эдлэх зүүхээр ядмаг

	Харц тэдний амьдрал

	Хачин дорой байжээ.

	 

	Арваалж ноёны дарлалаас

	Ангижиръя гэж хүсэвч

	Арга учраа олохгүй

	Ажлын ихэд дарагдаж

	 

	Хорь гучин жилээр

	Хомхой тэднийд зарагдаж

	Хоосрохын туйлд хүрээд

	Хоногоо хүлээж суужээ.

	 

	Ноёны албатын дотор

	Номхон даруу зантай

	Бяруу тугалыг нь хариулдаг

	Бяцхан хүү байжээ.

	 

	Өтгөн сахлаг өвстэй

	Өргөн сайхан хөндийд

	Тугалчин хүү ганцаараа

	Тугалаа хариулж явахдаа

	 

	Аливаа зүйлийг эргэцүүлж

	Амьдрах аргыг сүвэгчилж

	Харгис эзний дарлалаас

	Хагацахыг боддог байжээ.

	 

	Жаргах өдөр байдаггүй

	Зарц бид адил юм гэж

	Өвгөн эмгэн хоёрыг ч

	Өөртэйгөө зүйрлэн боджээ.

	 

	Өнчин ганц биед минь

	Өөрийн гэх гэргүй

	Өмөг болох эцэггүй

	Өршөөл болох эхгүй тул

	 

	Өвгөн эмгэн хоёрын

	Өргөмөл хүү болъё гэж

	Тэр тугалчин шийдээд

	Тэндээс өвгөнийд очжээ.

	 

	— Ачит буурал аав минь

	Асралт эмгэн ээж минь

	Өчүүхэн хүү намайг

	Үрээ болгож авна уу? гэв.

	 

	Эмгэн өвгөн хоёр ч

	Энгүй их баярлаж

	Алаг хонгор хүүдээ

	Аав ээж нь болъё.

	 

	Жар дал наслахдаа

	Жаргал гэдгийг үзсэнгүй сэн.

	Өтөлж хөгшин болтлоо

	Өөрийн гэх хүүхэдгүй сэн.

	 

	Ямар сайхан азаар

	Ийм хүүтэй болов гээд

	Ярьж чадахгүй баярлаж

	Инээд баясал болжээ.

	 

	Өвгөний хүү тугалчин

	Өргөн олонд тусархаг

	Эжий ааваа асардаг

	Ижил нөхөдтэйгөө эвтэй гэж

	 

	Аав эжийдээ хайрлагдаж,

	Айлын хүмүүст магтагдахад

	Ажилд тун махруу гэж

	Арваалж ноёнд ч бахдагдахад.

	 

	Ноёны үсийг хусаж

	Амь зууж явдаг

	Номхон ардыг ховлож

	Ашиг олз хайдаг

	 

	Хорон санаат үсчний

	Хорсох сэтгэл оргилов.

	Хоньчин өвгөний хүүг

	Хонзогнож баахан занав.

	 

	Мундаг сүрхий мандаад

	Мяндаг тушаалтай болохгүй ч

	Муу гайхал чинь харин

	Миний байранд суучихвал

	 

	Үсчин болж орхиод

	Үнэлэгдэж хэрэв таалагдвал

	Эзэн намайг гадуурхаж

	Энэрч үзэхээ болино гээд

	 

	Хар санаандаа бодож

	Харьяат ноёндоо бараалхаж

	Өөрийнхөө хүссэн бүхнийг

	Өвдөг сөхрөн хэлсэн нь:

	 

	— Эзэн дээдэс ноён минь

	Эрхт тэнгэрээ тахиж

	Эцэг өвгөөс уламжилсан

	Эртний ёсоо сэргээвэл

	 

	Сүүдэр нас чинь уртсаж

	Сүрэг мал чинь нэмэгдэж

	Бурхан таныг өршөөж

	Буян танд оршино гэв.

	 

	Ховдог шунахай Арваалж

	Хорон санаат үсчингээ

	Дээш нь татаж босгоод

	Дэргэдээ ойрхон суулгаад

	 

	— Эрт урьдаас шүтсэн

	Эрхт тэнгэрээ тахья,

	Хэнийг чухам сонгож

	Хэзээ яаж явуулах вэ? гэж

	 

	Тэнгэр язгуурт ноёноо

	Тэгж асуухыг сонсоод

	Үсчин ихээр баярлаж

	Өгүүлж түүнд хэлсэн нь:

	 

	— Түмэн албатын чинь дотроос

	Түрүүний нь сайн болсон

	Тугал хариулдаг жаал л

	Тун ч тохирох хүн дээ гэв.

	 

	Эцэг эхгүй өнчин

	Эгч ахгүй ганцаар

	Энэ хүүг явуулахад

	Элдэв маргаан гарахгүй юм.

	 

	Үнэхээр сайн байна гээд

	Үсчингээ ноён магтав.

	Яаж явуулах вэ? гэдэг

	Ярвигтай асуудалд тулав.

	 

	Өнөө үсчин баярлаж

	Өмнө нь сөгдөн тонголзож

	— Элчээ явуулах аргыг

	Эрэх юмгүй амархан

	 

	Тэргээр түлээ овоолж

	Түүнийгээ ноцоон шатааж

	Дээр нь тугалчнаа суулгахад

	Дээш нь аваад явчихна гэв.

	 

	Эд юманд шуналтай

	Эргүү тэнэг ноёнтон

	Энэ ёсоор шийдвэрлэж

	Элчээ тэнгэрт явуулахаар

	 

	Дарладаг боолуудаа дуудаж

	Далан тэрэг модыг

	Даруй түргэн бэлтгээд

	Давхарлаж овоол гэж тушаагаад

	 

	Тугалчин хүүг дуудуулж

	Тулган тушааж хэлсэн нь:

	— Энэ албатын дотроос

	Эзэн надад итгэмжлэгдсэн

	 

	Хамгийн бага чамайг

	Хан хурмастад илгээнэ.

	Бурхан тэнгэр биднийг

	Бушуу явуул гэсэн гэхэд

	 

	Тугалчин түүнийг сонсоод

	Тунгааж хэсэг бодоод

	Тэнэг ноёныхоо өөдөөс

	Тэс зөрж өгүүлсэн нь:

	 

	— Ноён эзэн таныг

	Ном сударт сайн

	Ухаан мэргэн төгс гэж

	Урьд би санадаг сан.

	 

	Одоо харин бодвол

	Огторгуйн гүн агаараас

	Олз олно гэдэг чинь

	Огт тэнэг хэрэг байна гэхэд

	 

	Сонссон ноён уурлаж

	Солиорсон юм шиг дэвхцэж

	Ноён миний биеийг

	Нохойноос дор үзлээ.

	 

	Бурхан тэнгэр байхгүй гэж

	Булай муу үгээр

	Эзэн миний зарлигийг

	Эргүүлж няцаалаа гэж загнав.

	 

	Хүү гэртээ ирээд

	Хүндэт аав ээждээ

	Энэ учрыг тоочиж

	Элчээр томилогдсоноо хэлж

	 

	Аюулт энэ явдлаас

	Амь мэнд мултрахын

	Арга ухааныг сүвэгчилж

	Аав ээжтэйгээ зөвлөжээ.

	 

	Баян ноёны хиа нар

	Балт сүхээ далайгаад

	Уул шиг овоолсон түлээг

	Улаан галаар ноцоолоо.

	 

	Хар санаат нөгөө үсчин

	Харьяат эзнээ зусардаж

	Гадагш дотогш гүйж

	Галын түлээг засаж байв.

	 

	Тугалчин хүүг хиа нар

	Туусаар хүрч ирлээ.

	Шатсан галдаа оруулахаар

	Шамдаж тэд бэлдлээ.

	 

	Өвгөн эмгэн хоёр ч

	Үхрийн ширэн хөхүүрт

	Ус хийж дүүргээд

	Утаа манарсан тэнд очив!

	 

	— Баатрын сүрийг үзүүлсэн

	Баян ноёны хиа нар минь

	Эзний элч хүүгийн

	Ээж аав нь бид байна.

	 

	Хаан эзний минь элч

	Халуун галын дөлөөр

	Алс хол явахдаа

	Ам нь цангаж магадгүй

	 

	Уух айраг өгөхгүй бол

	Уг зорьсондоо хүрэхгүй

	Тэнгэрийн хааныг хуурсан болно

	Тэгээд ч та нарт нүгэл болно гэхэд

	 

	Тэнэг мангуу хиа нар

	Тэнгэрийн хаанаас айж

	Хөхүүртэй усыг өргөж

	Хүүгийн гарт хүргэв.

	 

	Алтан дэлхий хүртэл

	Аадар бороогоо асгалаа.

	Үүл бүрхэн харанхуйлаад

	Үдшийн бүрэнхий ч нөмөрлөө.

	 

	Галын улаан дөл

	Газраас тэнгэрт цойллоо.

	Ширүүн салхи сэргээвч

	Шиврээ бороонд намжлаа.

	 

	Аав ээжийнхээ хайрласан

	Рашаан булгийн усаар

	Өмссөн хувцсаа норгож

	Өндөр галаас үсрэв.

	 

	Хааны явуулсан элч хүү

	Халуун галын дөлөөр

	Тэр дороо хөөрч

	Тэнгэрийг чиглэн явлаа гээд

	 

	Үй олон хиа нар нь

	Үсчинтэйгээ ярилцаад

	Санаа нь амарсан байртай

	Сая л гэртээ буцлаа.

	 

	Тэсвэр зоригоо гаргаж

	Тэр галаас мултарсан

	Авхаалжит сэргэлэн хүү

	Аав ээждээ ирэхэд

	 

	Өвгөн буурал аав нь

	Үнэн хэрэг ялна гээд

	Хайрт хонгор хүүгээ

	Хар гэртээ нуув.

	 

	Тугалчин хүүгийн аав

	Тун ч нарийн бодож

	Арваалж ноёныг хуурч

	Авлигач үсчнийг чадаж

	 

	Хариугаа заавал авч

	Харгис тэднийг дарахаар

	Өвгөн нэгэн өдөр

	Өөрийн хүүдээ өгүүлсэн нь:

	 

	— Тэнгэрийн хаанд очсоны

	Тэмдэг шинж болгож

	Алд цаасан дээр бичиж

	Аяганы ёроолоор тамгал.

	 

	Тэр бичгийнхээ дотор

	Тэнгэрийн хаан миний

	Үс их ургасан гэж

	Өгүүлж сайн дурд.

	 

	Ийм учраас ноёнтон

	Их түргэн хугацаанд

	Ганц сайн үсчингээ

	Галын дөлөөр илгээ.

	 

	Бас тэгээд өөрөө

	Бараалхаж хэрэв ирвэл

	Хаан би баярлаж

	Хайр шан хүртээнэ гэж

	 

	Дурайтал сайхан бичээд

	Дугтуйнд хийж наагаад

	Хаанаас явуулсан бичиг гэж

	Хадагтай цуг барь гээд

	 

	Муутуу цаасны энгээр

	Муруйгүй сайхан бичээд

	Эзэн ноёнд хүргэхээр

	Энхрий хүүгээ явуулжээ.

	 

	Өглөөний наран мандаж

	Өвч олон бослоо.

	Өндөр уулын оройгоос

	Өвгөний хүү бууж ирлээ.

	 

	Аав ээж нь тэргүүтэй

	Ард олон бүгдээрээ

	Тэнгэрийн элч ирэв гэж

	Тэсгэлгүй их шуугилдав.

	 

	Баян Арваалж ноёныхон ч

	Байж ядталаа гайхав.

	Баширт муу үсчин ч

	Багтарч үхтэлээ хорсов.

	 

	Аавынхаа заасан ёсоор

	Авхаалжит хүү тугалчин

	Дугтуйт бичгээ барьж

	Духаараа гурав мөргөв.

	 

	Далан тэрэг модыг

	Дахин ихээр овоолуулж

	Шадар үсчинтэйгээ ноён

	Шалавхан явахаар бэлтгэжээ.

	 

	Өнөөх үсчнийг ноёнтой нь

	Өндөр модон дээр суулгаад

	Тугалчин хүү галыг нь

	Тун ч сайхан ноцоожээ.

	 

	Түлсэн тэр гал нь

	Түймэр шиг сүртэй улалзжээ.

	Ширүүн салхи хөдөлж

	Шилбүүрдэж улам сэргээжээ.

	 

	Тэр үеэс эхлэн

	Тэндэх нутгийн ардууд

	Дарлал зовлонгоос салж

	Давхар баяртай золгож

	 

	Авхаалжит хүү тугалчин ч

	Аав ээжийгээ асарч

	Адуу малаа өсгөж

	Амар сайхан жаргажээ

	 

	Сандаг гуайгаас сонссон

	Сайхан үлгэр үүнийгээ

	Багачууд та нарт сонирхуулахаар

	Бадаглаж бичсэн нь энэ ээ!

	 

	Үлгэрт гарсан бүхэн

	Үнэн худлыг бүү мэд,

	Уг нь иймэрхүү явдал

	Урьд байсан л юм гэнэ лээ.

	 

	1959


1964 оны хэвлэлийн Хэвлэн нийтлэлийн мэдээлэл:

	 

	 

	Сургуулийн бага насны хүүхдийн номын санд

	 

	Д. Содномдорж

	 

	БЭРХИЙГ АРГААР

	(Ардын үлгэрийг найруулав)

	 

	Ш. Үржнээгийн зурсан зураг

	Зургийн редактор Ж. Дашдондог

	Техник редактор Б. Дашлэгцэг

	Хянагч Цэнд

	 

	1963 оны 10 дугаар сард хэвлэлд шилжүүлж 

	1964 оны 2 сард 6048 ширхэг хэвлэв. 

	 

	Цаасны хэмжээ 70X108/32 

	Хэвлэлийн хуудас 1

	Б—10491

	Үнэ 1 төг

	Сүхбаатарын нэрэмжит хэвлэлийн комбинатад хэвлэв

